
Packhouse changes 
local farmers’ 
fortunes

Vuk’uzenzele
NSFAS i thusa vhaswa kha u 
shandukisa matshilo avho

Vho Owen Mngadi   

Bongumenzi Mvelase o 
fara nḓila yoneyone ya 
u swikela muloro wawe 

wa musi a tshee muṱuku wa u 
vha muambeli a ḓivheaho nga 
murahu ha u wana thuso ya 
zwa masheleni a u guda.

Mutshudeni uyu wa miṅwaha 
ya 22 ane a vha kha ṅwaha wa 
vhuraru wa u guda fhaḽa Yuni-
vesithi ya Devhula-Vhukovhela 
(NWU) ndi muṅwe wa vhagu-
diswa vho vhuelwaho u bva 
kha vha Tshikimu tsha Thuso 

ya zwa Masheleni a Matshudeni 
tsha Lushaka (NSFAS). 

Mvelase ane a vha mugu-
diswa a bvaho fhaḽa Utrecht 
kha vunḓu ḽa KwaZulu-Natal, 
o ṱutshelwa nga vhabebi vhoṱhe 
musi a tshee muṱuku lwe a 
fhedza a tshi khou aluswa nga 
vhomakhulu wawe. Zwi vha-
vhesaho ndi zwauri na vhone 
vho ḓo fhedza vho lovha musi 
a tshi kha ḓi vha kha Gireidi 
10, lwe zwa mu kombetshedza 
uri a pfulutshele kha vunḓu 
ḽa Gauteng he a phasa hone 
murole wa maṱiriki musi a tshi 

khou dzula na miṅwe miraḓo 
ya muṱa. 

Naho zwo ralo, Mvelase 
uri o ḓo bvela phanḓa na u 
ḓikumedzela kha muloro wawe 
wa musi a tshe muṱuku a guda 
o ḓiimisela a tshi itela uri a kone 
u swikela ṱhoḓea dza fhasisa 
dza u ṱanganedzwa yunivesithi.

Musi ho sedzwa ṱhoḓea dza 
u ṱanganedzwa kha ngudo dza 
digirii ya Bachelor of Laws dza 
NWU, Mvelase o wana vhuimo 
ha  vhu5 (60–69%) kha luambo 
lwa Luisimane na isiZulu na 
vhuimo ha vhu3 (40–49%) kha 
thero ya mbalo.

Tshivhalo tsha phoindi dzawe 
dza u ṱanganedzwa yunivesithi, 
tshine tsha vha mbalotshikati 
ya thero dzawe dzoṱhe, hu sa 
katelwi thero ya zwa nguda-
vhutshilo, tsho vha 32.  

Mvelase o amba uri kushu- 
mele kwawe kwe kwa ḓi 
dzulela u vha kwavhuḓi misi 
yoṱhe musi a kha murole wa 
maṱiriki khathihi na thikhedzo 
ye a i wana u bva kha vha 
muṱa wa hawe khathihi na 
vhadededzi ndi zwone zwo mu 
ṱuṱuwedzaho uri a tou fara o 
khwaṱhisa kha muloro wawe 
wa u vha ramilayo he a mbo ḓi 
thoma u ita zwa u ṱoḓana na 

zwikhala zwa thuso ya zwa 
masheleni a u guda.

O pfa nga ha NSFAS nga 
tshifhinga tsha ḓuvha ḽa zwa u 
ṱanwa ha mishumo he a fhedza 
nga u rumela khumbelo yawe 
musi e kha ṅwaha wawe wa 
u fhedzisela kha tshikolo tsha 
sekondari. O amba uri o wana 
maitele aya a u ita khumbelo o 
leluwa vhukuma nahone ha ngo 
vhuya a vha na vhuleme musi a 
tshi swika afho yunivesithi kha 
ṅwaha wawe wa u thoma. 

Vha ha NSFAS vho mu 
ṋetshedza bazari yo fhelelaho 
ine ya katela mbadelo dza 
u ḓiṅwalisa khathihi na u 
guda yunivesithi, vhudzulo, 
masheleni a mutendelo wa u 
renga dzibugu khathihi na wa 
zwiḽiwa a linganaho R1 500 ane 
a a ṱanganedza ṅwedzi muṅwe 
na muṅwe. O amba uri u vha 
muthu o vhuelwaho nga u 
wana bazari ya vha ha NSFAS 
zwo tou vha ṱhaḓulo khulwa- 
ne vhukuma khae ngauri 
zwazwino u vho ḓo kona u 
lavhelesa tshoṱhe kha ngudo 
dzawe hu si na u vhilahela nga 
ha masheleni. 

U shumisa maṅwe a mashe-
leni awe a mutendelo kha u 
ṋamela a tshi humela hayani 

ngei vunḓuni ḽa KwaZulu-Natal 
nga tshifhinga tsha holodeni 
dza zwikolo. 

Naho a tshi zwi ḓivha uri u 
kha ḓi vha na lwendo lulapfu 
phanḓa hawe u vhuya u 
swika a tshi ṱanganedzwa sa 
muambeli, u pfa a tshi ḓihudza 
vhukuma nga lwendo lwe a lu 
tshimbila u swika zwino.

“Ho vha na zwifhinga zwe 
nda vha ndi si tshee na vhuṱanzi 
ha zwine nda ḓo tea u ita nga 
murahu ha u phasa maṱiriki nga 
mulandu wa uri muthu u tea 
u vha na masheleni uri a kone 
u ya yunivesithi, ngauralo ndi 
pfa ndo takala vhukuma ngauri 
vha ha NSFAS ndi vhone vho 
ntswikisaho hafha hune nda 
vha hone u swika zwino, naho 
hu na uri hu kha ḓi vha na 
lwendo lulapfu lune nda tea u 
lu tshimbila,” o amba ngauralo.

Musi a tshi khou fhindula nga 
ha buḓo ḽe a nanga, Mvelase o 
amba uri o zwi ḓivha u bva a 
tshee muṱuku uri mbadelo dza 
zwa mulayo a dzi tou swikelea 
nga vhathu zwavho nahone u 
khou fulufhela uri u ḓo kona u 
thusa vhaṅwe vhathu musi o 
no kona u ḓiimisa nga eṱhe kha 
buḓo ḽa zwa mulayo. U khou 
takalela u vha ramilayo wa 
pfanelo dza zwa vhuthu u itela 
uri a kone u ḓisa tshanduko 
kha tshitshavha tsha hawe, 

NYANGAREDZO

nga maanḓa kha mafhungo 
a fanaho na a mbuedzedzo 
ya mavu ane a ri ha athu u 
tandululwa u swika na zwino 
afho kha kusi kwa hawe.  

O amba uri u vha hawe 
mutshudeni wa yunivesithi, 
zwo vha zwithu zwe zwa 
shandukisa vhutshilo hawe. O 
ṱangana na vhathu vhane vho 
ḓala ṱhuṱhuwedzo vhukuma 
nahone vhane vha vha kha 
maimo ane vha nga mu thusa 
uri a kone u swikela zwipikwa 
zwawe.

“Ndo shela mulenzhe kha 

mbekanyamushumo nnzhi 
dze dza nthusa uri ndi kone 
u pfesesa buḓo ḽe nda ḽi 
nanga. Ndi dzulela u ṱangana 
na vhathu vhane vha khou 
shuma zwavhuḓi vhukuma 
kha buḓo iḽi; heḽi ndi buḓo ḽi 
takadzaho vhukuma,” o amba 
ngauralo.

Thikhedzo ya 
matshudeni
Mvelase u khou ṱuṱuwedza 
vhaṅwe matshudeni vha ḓaho 
vhane vha sa kone u swikela 
masheleni a u guda dziyunive-
sithi uri vha ite khumbelo kha 
vha ha NSFAS u itela uri vha 
kone u swikela miloro yavho.

Fhedziha, o ṋea tsivhudzo 
ya uri hu na vhuleme 
vhuhulwane vhukuma kha 
matshudeni, nga maanḓa 
avho vhane vha bva kha miṱa 
yo shayaho nahone vhane 
a vha athu u tou tshimbila 
ngauralo ngauri vha vho 
ḓo ḓiwana vho no vha kule 
vhukuma na mahaya avho. U 
pfa a tshi kwamea vhukuma 
nga vhaṅwe vhawani vha iyi 
bazari vhane vha fhedza nga u 
litsha ngudo dzavho vhukati 
nga mulandu wa u sa shuma 
havho zwavhuḓi kha dze-
nedzo ngudo dzavho. O dovha 
hafhu a ṋea ngeletshedzo ya 
uri matshudeni vhane vha 

khou pfa vho lemelwa,vha 
tea u shumisa zwiimiswa zwa 
yunivesithi musi vha tshi ṱoḓa 
thikhedzo ya zwa muhu- 
mbulo.  

O amba uri muṅwe wa 
milayo ya tshikimu tsha 
NSFAS ine ya tendela matshu- 
deni vha tshi bvela phanḓa 
na bazari dzavho u vhuya u 
swikela vha tshi khunyeledza 
pfunzo dzavho vha fhedza 
nga u ambara magaweni, ndi 
u shuma zwavhuḓi kha ngudo 
dzavho. 

“Tshikimu tsha NSFAS tsho 
vhuisa fulufhelo kha vhunzhi 
hashu vhane ra bva kha miṱa 
yo shayaho. Ndi khou tama 

u ṱuṱuwedza muthu muṅwe 
na muṅwe, nga maanḓa 
avho vhane vha bva kha 
vhupo ha mahayani uri vha 
rumele khumbelo dzavho nga 
tshifhinga khathihi na u khwi-
nifhadza kuphasele kwavho 
u itela uri vha kone u tevhela 
mabuḓo e vha tou ḓinangela. 

“Ri tea u dovha hafhu ra 
pfesesa uri naho zwi tshi pfala 
zwi zwavhuḓi nahone zwi 
mahala, hu na muṅwe muthu 
ane a khou ri badelela nga 
kha muthelo wawe. A ri tei u 
shumisa tshikhala itshi nga 
nḓila ine ya si vhe yavhuḓi,” o 
amba ngauralo.  v

Itani khumbelo ya thuso ya zwa masheleni a u guda ya ha 

Vho More Matshediso 

Naho hu na uri zwa 
u ita khumbelo 
ya u thuswa nga 

masheleni a u guda kha vha 
Tshikimu tsha Thuso ya zwa 
Masheleni a Matshudeni tsha 
Lushaka (NSFAS) zwi tshi 
ḓo vala nga ḽa 31 Phando hu 
tshi itelwa ṅwaha wa u guda 
wa 2023, tshikimu tshi khou 
eletshedza vhaiti vha khumbe- 
lo uri vha rumele khumbelo 
dzavho hu tshee zwino, vha 
songo tou lindela tshifhinga 
itsho tsha u fhedzisela.   

NSFAS i ṋetshedza thuso ya 
zwa masheleni kha vhagudi 
vhane vha khou tama u guda 
kana vhane zwazwino vha 
vha kati na u guda kha yuni-
vesthi ya nnyi na nnyi kana 
gudedzi ḽa zwa Thekiniki 
na Pfunzo dza Mishumo ya 
Zwanḓa na Vhugudisi (TVET) 
nahone vhane vha bva kha 
miṱa ine ya vha na mbuelo ya 
masheleni a linganaho  
R350 000 kana u tsela fhasi. 

U ya nga vha ha NSFAS, 
vhaiti vha khumbelo vhe 
khumbelo dzavho dza 
ṱanganedzwa uri vha ḓo ṋewa 
thuso ya zwa masheleni, 
vha ḓo badelelwa masheleni 
a u redzhisiṱara, masheleni 
a u gudiswa, magavhelo 
a zwiḽiwa; vhudzulo kana 

vhuendedzi; zwishumiswa 
zwa u guda khathihi na 
ndondolavhuṋe.

Uri muthu a kone u wana 
bazari ya vha ha NSFAS, u 
tea u vha mudzulapo wa ḽa 
Afrika Tshipembe ane a khou 
ḓilugisela u guda kha ṅwaha 
wa 2023 kana ane zwazwino 
a vha a tshi khou guda kha 
iṅwe ya dziyunivesithi dza 
nnyi na nnyi kana gudedzi ḽa 
TVET.   

Ṱhoḓea
Ni nga wana thuso iyi ya zwa 
masheleni a u guda arali:
• Ni tshi wana gavhelo u 

bva kha vha Zhendedzi ḽa 
Thikhedzo ya zwa Matshi-
lisano ḽa Afrika Tshipembe 
(SASSA), kana

• Ni muthu ane a vha na 
vhuholefhali, hune mashe-
leni ane a wanala muṱani wa 
haṋu a sa fhire R600 000 nga 
ṅwaha, kana 

• Arali ni kati na pfunzo 
dzaṋu zwazwino nahone no 
phasa zwavhuḓi kha ngudo 
dzenedzo. 

Ni nga redzhisiṱara hani 
kana u ita khumbelo?  
U ita khumbelo ya thuso ya 
zwa masheleni a u guda, ni 
tea u vula akhaundu yaṋu ya 
@myNSFAS nga u tevhedza 
maga a tevhelaho: 

• Dalelani www.nsfas.org.za 
• Puṱedzani kha thebu ya 

myNSFAS ine ya vha nṱha 
kha tshanḓa tsha u ḽa tsha 
tshikirini tsha khomphi- 
yutha kana luṱingo lwaṋu.

• Ḓadzani zwidodombedzwa 
zwaṋu zwa vhuṋe nga 
nḓila ine zwa vha ngayo 
kha Ḽiṅwalo ḽaṋu ḽa Vhuṋe.

• Ḓadzani zwidodombedzwa 
zwaṋu zwa vhukwamani 
zwo fhelelaho (Vha ha 
NSFAS vha ḓo zwi shu-
misa musi vha tshi tea u 
davhidzana na inwi nga ha 
mafhungo maswamaswa a 
ndeme a elanaho na khu- 
mbelo yaṋu).

• Ṱanganedzani milayo 
yo tiwaho nga u swaya 
henefho kha kubogisi kwo 
ṋetshedzwaho. Hezwi zwi 
tou vha khombekhombe 
nahone zwi ḓo thusa uri 
vha ha NSFAS vha kone 
u khwaṱhisedza zwido-
dombedzwa zwe na zwi 
ṋetshedza. 

• Itani password yaṋu u 
itela u tsireledza akhaundu 
yaṋu, dovhani hafhu ni 
khwaṱhisedze password 
yeneyo ni koneha u 
puṱedza afho ho ṅwalwaho 
uri ‘CREATE’. 

• Hu ḓo mbo ḓi 
bvelela mulaedza u 
khwaṱhisedzaho u vulwa 

ha akhaundu yaṋu henefho 
kha tshikirini tshaṋu.

“Humbulani uri zwido-
dombedzwa zwaṋu zwa 
vhuṋe khathihi na password 
dzaṋu zwi tea u dzula zwi 
tshidzumbe u itela u thivhela 
zwiito zwa u tswiwa ha 
zwidodombedzwa zwa vhuṋe 
kana uri vhadziavhufhura vha 
sa kone u swikela phurofaela 
yaṋu,” vha ha NSFAS vha 
ralo. 

Vho dovha hafhu vha 
ḓadzisa nga ḽa uri vhaiti vha 
khumbelo vha tea u dzhiela 
nzhele masiaṱari ane a si vhe a 
ngoho a rumelwaho kha  
inthanethe sa masiaṱari a 
NSFAS, sa izwi a tshi nga 
vha a khou rumelwa nga 
vhadziavhufhura vhane vha 
khou lingedza u kuvhanganya 
zwidodombedzwa zwaṋu 
zwa vhuṋe.

Vhaiti vha khumbelo vha tea 
u vha na maṅwalo a tevhelaho 
musi vha tshi ita khumbelo:
• Khophi ya ID/Ṱhanziela ya 

Mabebo
• Khophi ya ID ya mubebi/

vhabebi kana muuṋdi/ID 
ya mufarisi

• Arali ni na ID ya garaṱa, 
matungo oṱhe a garaṱa 
yeneyo

• Vhuṱanzi ha muholo (afho 
hune zwa konadzea)

• Vhathu vhane vha vha 

na vhuholefhali vha tea u 
ḓadza Anekitsha ya A kha 
fomo ya Vhuholefhali, ine 
ya wanala kha webusaithi 
ya NSFAS

• Arali ni tshi dzhiiwa sa 
ṅwana a songo tsireledze- 
aho nga vha Muhasho wa 
Mveledziso ya Matshilisano, 
ni tea u ṋetshedza fomo yo 
fhelelaho ya Nḓivhadzo ya 
Ṅwana a songo Tsireledze- 
aho ine yo ḓadzwa nga 
mushumelavhapo 

• Arali no sumbedzisa uri a 
ni na zwidodombedzwa 
zwa miṅwe miraḓo ya muṱa 
kana ṱhanziela ya mabebo 
yo pfufhifhadzwaho, ni tea 
u ḓadza fomo ya Mule-
vho: U sa wana gavhelo ḽa 
SASSA

“Sisteme i ḓo mbo ḓi bveledza 
mutevhe wa maṅwalo a 
ṱoḓeaho ane a tea u longelwa 
zwi tshi ya nga khumbelo 
yaṋu,” hu amba vha ha 
NSFAS.  v

U wana zwidodo- 
mbedzwa zwinzhi,  

kha vha dalele  
www.nsfas.org.za 

kana vha tevhele @
myNSFAS kha Twitter, 
MyNSFAS kha Insta-
gram kana National 
Student Financial Aid 

Scheme kha Face-
book. 

Zwi bva kha siaṱari 1

NSFAS hu sa athu swika dzi 31 Phando 2023! 

Nyanḓadzamafhungo 
dzo vhofholowaho ndi 
dziṅwe dza mbuelo 

dza ndeme dza demokirasi 
yashu, fhedzi naho zwo ralo, 
i kha ḓi vha mbuelo ine ra i 
dzhiela fhasi.

Fhano Afrika Tshipembe, 
miṅwaha ya 45 yo fhiraho, buḓo 
iḽi ḽa zwa vhoramafhungo  
ḽo vha ḽi tshi dzhiiwa sa 
mishushedzo kha vhudziki ha 
shango. 

Musi ri tshi sedza nga nḓila 
ye zwithu zwa shanduka 
ngayo u tou bva tshe ha vha 
na muvhuso wa demokirasi, 
tshikalo tsha tshifhinga tsha 
vhukuma tsha zwa mbofho-
lowo ya vhoramafhungo vha 
ḽifhasi tshe tsha anḓadzwa nga 
vha tshigwada tshi ḓivhiwaho 
sa Reporters without Borders 
(RSF) tshi sumbedza tsho ḓala 
mafhungo.

Fhasifhasi magumoni a 
muvhigo wa shango ḽiṅwe 
na ḽiṅwe, hu na girafu ya 
zwidodombedzwa ine ya 
dodombedza nga vhuḓalo 
zwiito zwa u tambudzwa ha 
vhoramafhungo.

Sa tsumbo, muthu a nga 
dzhiela nṱha zwauri kha uno 
ṅwaha fhedzi, vhoramafhungo 
vha swikaho 45 khathihi na 
vhaṅwe vhashumi vha  
shumaho kha zwa 
nyanḓadzamafhungo vho 
swika he vha vhulawa kha 
zwipiḓa zwo fhambanaho zwa 
ḽifhasi musi vhe kha nyimele 
dze dza vha dzi khou elana 
na mushumo wavho. Kha uno 
ṅwaha hafhu, vhoramafhungo 
vha swikaho 207 khathihi na 
vhashumi vha shumaho kha 
zwa nyanḓadzamafhungo vha 
swikaho 7 vho swika he vha 
valelwa dzhele.

Fhano kha ḽa Afrika 
Tshipembe, a hu na vhorama- 
fhungo vhe vha vhulawa kha 
uno ṅwaha wa 2022 musi vhe 
kha nyimele dzi elanaho na 
mushumo wavho nahone a hu 
na na muthihi we a valelwa 
dzhele. Hezwi zwo ḓi vha zwo 
ralo na kha ṅwaha wo fhelaho, 

ṅwaha wa phanḓa ha uyo 
wo fhelaho khathihi na kha 
miṅwaha ya phanḓa ha yeneyo.

Hezwi zwi tou vha tsumbo ya 
mutakalo wavhuḓi une wa sa 
tou vha hone fhedzi kha zwa 
nyanḓadzamafhungo, fhedzi, 
une wa dovha hafhu wa vha 
hone na kha demokirasi nga u 
angaredza.

Zwauri vhoramafhungo vha 
na mbofholowo ya u ita mushu- 
mo wavho hu si na nyofho dza 
u salwa murahu, ndi zwithu 
zwine ra tea u ḓihudza ngazwo 
vhukuma.

Fhano Afrika Tshipembe, 
nyanḓadzamafhungo dzi a 
kona u anḓadza na u hasha dzo 
vhofholowa nahone dzi tou 
ḓilangula dzone dziṋe nga u 
shumisa maitele o fhambanaho 
a fanaho na Milayo ya zwa 
Nyanḓadzamafhungo.

Zwa vhuvhigamafhungo 
nga gurannḓa dza masiaṱari 
mapfufhi nahone o ḓalaho 
zwiṱori zwa tseisi zwo tendelwa 
khathihi na zwa kuvhigele kwa 
vhukuma. Hu dovha hafhu ha 
tendelwa vhuvhigi ha tsatsa-
ladzo dzo khwaṱhaho nahone 
dzi tikedzwaho nga mbuno 
ngeno nga thungo hu tshi ḓi 
vha na zwiṅwe zwine zwa vha 
mavharivhari khathihi na u 
ṱhaselwa ha vhathu vha maimo 
zwitshavhani, u fana na vhathu 
vha ḓivheaho khathihi na 
vhorapolotiki. 

Sa murangaphanḓa wa 
shango, na nṋe ndi tou dzula 
ndi kha ṱhoho dza mafhungo 
dza zwibveledzwa zwo fhamba-
naho zwa nyanḓadzamafhungo 
ḓuvha ḽiṅwe na ḽiṅwe. Zwauri 
Phresidennde u ḓo dzula e ene 
tshipikwa tsha vhoramafhungo 
tshifhinga tshoṱhe ndi zwithu 
zwine zwa tea u lavhelelwa 
nahone ndi ḓo bvela phanḓa 
na u tshimbila nazwo nga nḓila 
yeneyo.

Mbofholowo ya vhorama- 
fhungo ndi mutshelo wa 
demokirasi, ine roṱhe ra tea i  
tsireledza nga nḓila yo fhele-
laho khathihi na u dzulela u i 
tikedza.

Hezwi zwi wanala zwo 
tou ralo musi hu tshi vha na 
ndingedzo dza u shela nyofho, 
u shushedza kana u fhumudza 
vhoramafhungo hu tshi shu-
miswa inthanethe na dziṅwe 
nḓila. Zwiwo izwi zwo vhonala 
zwavhuḓi nga tshifhinga tsha u 
dzhenelela ha vhathu vha nnḓa 
kha zwa ndangulo ya muvhuso.

Zwe zwa vhaisa vhukuma ho 
vha ṱhaselo dze dza vha dzi tshi 
khou itelwa vhoramafhungo 
vha zwa polotiki vha vhafuma-
kadzi kha nyanḓadzamafhungo 
dza zwa matshilisano, hu tshi 
shumiswa maipfi a sumbedzaho 
vengo kha vhafumakadzi zwe 
kanzhi zwa vha zwi tshi fhele- 
tshedzwa na nga mishushedzo 
ya khakhathi dza zwa vhudze-
kani.

Musi ri tshi humbula tshifhi- 
nga itshi tshi vhaisaho ngaurali 
tshine a si kale ri kha ḓi tou bva 
u vha khatsho, ndi zwithu zwi 
vhavhaho vhukuma u vhona uri 
hu khou dovha hafhu ha vha 
na u vuwa ha zwiito izwi kha 
inthanethe khathihi na dziṅwe 
nḓila dza u tambudzwa dzo 
livhiswaho kha vhoramafhungo 
kha vhutshilo hashu sa lushaka. 

Zwiito zwa u sa farwa 
zwavhuḓi ha vhoramafhungo 
zwine zwa khou itea kha 
zwipiḓa zwinzhi zwa ḽifhasi 
ndi zwithu zwine a zwi tei u 
tendelwa uri zwi bvelele fhano 
Afrika Tshipembe.

Nyanḓadzamafhungo dzi 
shela mulenzhe muhulwane 
kha u vhona uri hu khou vha 
na u dzhia vhuḓifhinduleli kha 
demokirasi yashu, ngauralo ri 
tea u tou ima roṱhe ro khwaṱha 
ri tshi lwa na ndingedzo dziṅwe 
na dziṅwe dza u shushedza 
kana u vala mulomo vhorama- 
fhungo.

Naho ho vha na mvelaphanḓa 
yavhuḓi kha zwa mbofholowo 
ya vhoramafhungo, vhuimo 
ha Afrika Tshipembe ha uno 
ṅwaha kha Indekisi ya Mbofho- 
lowo ya Vhoramafhungo ya 
Ḽifhasi ya ha RSF ho tsela fhasi 
nga maga mararu u bva tsha 
ṅwaha wa 2021.

Hu na zwiteṅwa zwo fhamba- 
naho zwa mbofholowo ya 
nyanḓadzamafhungo. Tsi-
reledzo ya vhoramafhungo 
ndi tshiṅwe tshazwo; ngeno 
zwiṅwe zwa hone zwi kha sia 
ḽa zwa polotiki na ikonomi, 
muhanga wa zwa mulayo na sia 
ḽa zwa matshilisano na mvelele.

Indekisi yo sumbedzi- 
sa uri zwa u kundelwa ha 
vhathu u swikela maitele a 
vhuvhiga mafhungo a maimo 
a nṱha nge vha si kone u badela 
webusaithi yeneyo, zwi tshi tou 
vha tshikhakhisi tshihulwa- 
ne tsha zwa ikonomi kha 
vhadzulapo, masiandaitwa 
a dwadze ḽa COVID-19 kha 
zwa ndambedzo dze dza vha 
dzi tshi ṋewa zwiimiswa zwa 
nyanḓadzamafhungo ṱhukhu 
dzo ḓiimisaho nga dzoṱhe uri 
dzi kone u shuma zwavhuḓi 
khathihi na mafulo a u ḓodza 
matope e a vha a tshi khou itwa 
nga inthanethe nga vha mahoro 
a zwa polotiki o livhiswa kha 
vhoramafhungo.

Tshiṅwe tshithu hafhu tshine 
na tshone tsha khou kwama 
tshiimo tsha zwa vhoramafhu- 
ngo nga nḓila ine ya si vhe 
yavhuḓi hu si fhano Afrika 
Tshipembe fhedzi, na kha ḽifhasi 
ḽoṱhe nga u angaredza, ndi 
mishushedzo ine ya ḓiswa nga 
mafhungo ane a si vhe ngoho.

Zwa u dzhenelela nga zwiṱuku 
ha mafhungo ane a si vhe 
ngoho ane a khou phaḓaladzwa 
nga kha inthanethe na nga 
zwiimiswa zwi ḓivheaho zwa 
nyanḓadzamafhungo ndi 
zwithu zwi vhaisaho. Zwi na 
khonadzeo ya u nga vhanga 
tshinyalelo khulwane vhukuma 
u fhirisa iyo ine ya nga vha 
hone kha muthu zwawe ane a 
vha muvhali wa mafhungo ayo.

Ro tou zwi vhona nga maṱo 
ashu, hu tshi vha na masia- 
ndaitwa a vhavhaho nga 
tshifhinga tsha khakhathi dza 
ṅwedzi wa Fulwana 2021 kha 
zwipiḓa zwo fhambanaho 
zwa shango musi hu tshi 
phaḓaladzwa mafhungo ane 
a si vhe ngoho nga nḓila ya u 

ḓiita u nga hu khou vhigiwa 
mafhungo a ngoho ngeno zwi si 
zwone zwe zwa fhedza zwo ita 
uri hu vhe na khuḓano vhukati 
ha zwitshavha nahone zwa 
dovha hafhu zwa shumiswa u 
kuvhanganya vhathu uri vha 
ḓidzhenise kha zwiito zwa 
vhugevhenga khathihi na u 
khuṱhedza zwiito zwa dzikha- 
khathi. 

Kha tshino tshifhinga tsha 
u phaḓaladzwa ha mafhungo 
ane a si vhe ngoho, ri khou tea 
u vha na nyanḓadzamafhungo 
nnzhi, hu si ṱhukhu.

Tshithu tshithihi fhedzi tshine 
tsha nga vha tshone tshi itaho 
uri hu sa vhe na u engedzea ha 
u phaḓaladzwa ha mafhungo 
ane a si vhe ngoho ndi nyaluwo 
na u engedzea ha zwiimiswa 
zwa nyanḓadzamafhungo zwi 
fulufhedzeaho. Tshithu tshithihi 
fhedzi tshine tsha nga ita uri hu 
si vhe na u engedzea ha zwiito 
zwa vhuvhigamafhungo vhu 
si havhuḓi nahone ho ḓalaho 
adzhenda dza zwa polotiki 
ndi u vha na vhoramafhungo 
vha fulufhedzeaho nahone vho 
pfumbudzwaho zwavhuḓi 
vhane dzangalelo ḽavho ḽithihi 
fhedzi ha vha u funza na u 
ḓivhadza vhadzulapo nga ha 
zwine zwa khou itea.

Muvhuso khathihi na sekhi- 
thara ya phuraivethe zwi khou 
itelwa khuwelelo ya uri zwi 
shele mulenzhe kha u tikedza 
nyanḓadzamafhungo dzo vho- 
fholowaho dzine dza nga bvela 
phanḓa lwa tshifhinga tshilapfu 
nga u shumisa khunguwedzo, 
vhushaka kha zwa mafhungo a 
vhigwaho khathihi na maṅwe 
maedza. 

Ri khou fhululedza vhorama- 
fhungo vha lushaka lwashu 
vhane vha shuma nga nungo 
dzavho dzoṱhe, vhadzudzanyi 
vha mafhungo khathihi na 
vhaṅwe vhashumi vha zwa 
mafhungo vhane vha khou 
bvela phanḓa na u ita mushumo 
wavho wa ndeme ngaurali vha 
tshi itela demokirasi yashu.  v

Mbofholowo ya vhoramafhungo fhano Afrika Tshipembe 
ndi fhungo ḽine ḽa takadza nahone ḽine ra ḓihudza ngaḽo


